
2000 urtean mundu osoko emakumeok
gure aldarrikapen feministak kontuan izan
eta beste mundu bat eraikitzea posible zela
errebindikatu genuen. Brusela,Paris eta
Euskal Herrian izan ginen.Lau urte hauen
ondoren mobilizazioak berriro hartu behar
ditugu, egindako aldarrikapenetatik pro-
posamen konkretuetara salto egiteko.

Hau guztiagatik 2005eko Emakumeen
Martxarako Euskal Herriko Plataforma
emakumeen humanitaterako mundu karta
osatzeko ari da lanean.Dokumentu honek
estrategia berriak zehazten lagunduko digu
eta helburuok jasotzen ditu:

- Alternatiba ekonomiko, politiko, he-
zitzaile, sozial eta kulturalak proposatzea
bestelako mundu bat posible bihurtzeko.

- Gizon eta emakumeen arteko berdinta-
sunean oinarritutako bestelako mundu bat
posible dela egiaztatu, pertsonak,herriak
eta ingurugiroa errespetatuko dituena.

- Printzipio unibertsalak aldarrikatu eta
nahi dugun jendarte eredua ezagutarazi.

- Emakumeon arteko lagunkidetasuna
birbaieztatzea geure balio unibertsalak
aldarrikatzeko, bera izango baita bertako
eta munduko jendarteak aldatzea ahalbide-
ratuko digun ardatza.

Karta hau definitzea bezain garrantzi-
tsua da euskal jendarteak ezagutzea eta
duen garrantziaz jabetzea. Horregatik
2005eko Martxaren helburua geure eginez:

- Karta eta haren sorreran izandako
eztabaida erabiliko ditugu,geure ikuspegi
eta alternatibak alderatzeko, bai gure
artean, baita gizarte erakunde nahiz
erakunde politiko eta sindikalekin ere.

- Karta,ekintza eta eztabaidarako tresna

bihurtuko dugu,gure egoeraren jabe egi-
teko eta emakumeok jendartean eta poli-
tikan inplikatzeko beharraz jabetzeko.

- Prozesu hau 2005ean burutuko den
mobilizazio tresna bilakatuko dugu Euskal
Herrian, ekintza partehartzaile, ireki eta
anitzekin.

2005eko Emakumeen Martxarako
Euskal Herriko plataforma osatu dugun
emakume talde, erakunde feminista eta
norberaren izenean parte hartu dugun
emakumeok,lan dinamika sortu nahi dugu:

- Demokratikoa, irekia eta anitza:non
erabakiak parte hartzearen ondorioz har-
tuko diren, ezberdintasunak aberasgarri
izango diren eta parte hartzen dugun
emakume eta taldeok ahotsa izango dugun.

- Feminista:non antolakuntzaren aitzin-
daritza emakumeon esku egongo den eta
balore eta filosofia feministak egingo ditu-
gun ekintza eta lanak bustiko dituen.

- Euskal Herri osokoa: non mobi-
lizazioek eta parte hartzen duten taldeek
Euskal Herrian dagoen errealitate eta aniz-
tasuna jasoko dituzten.

- Sarean: helburuak bereganatzen
dituzten emakume nahiz emakume taldeek
antolatu daitezela proposatzen dugu,ego-
kien irizten duten moduan,sare feminista
ahalik eta handiena osatuz.

Hau guztia kontuan hartuz,deialdia egi-
ten diegu interesa duten emakume eta
erakunde guztiei gurekin batu eta parte
hartzeko.

Asko gara dagoeneko Martxan jarri
garenak,baina gehiago izan gaitezke gure
utopia feminista errealitate bilakatuz
2005erantz martxan abiatuko garenak.

2005 ARRAZOI MARTXAN JARTZEKO!

2

AGENDA

IKUSKIZUN AK
Apirileko lehenengo aste bukaeran "Por la

sombrita" taldeak kultura ezberdinen arteko harrem-
anak aztertzen dituen ikuskizuna aurkeztuko du
Kabigorri Ateneoan.

Apirilaren 4eanPoesiaren eguna Senperen,Hatsa
elkarteak antolatua.Mikelazulokoek prestatutako
“Eskubiko Pareta” ikuskizuna emango dute bertan.

FILM-LAB URRAK
TOPAGUNEAko Euskara Elkarteek iraunpen labur-

reko filmak ezagutarazi eta sustatzeko antolaturiko kul-
tur zirkuituaren barruan:

Apirialaren 1eanIrunen 19:30etan eta Atarrabian
20:00etan.

Apirilaren 2an20:30etan Irurtzunen eta Arrasaten.

KONTZER TUAK
Apirilaren 2an"Calabaza Grande" taldeak Afrikako

doinuak eskainiko ditu.Lekua:Mariaren bihotza plaza
4,Bilboko San Frantzisko auzoa.Ordua:21:00etan.
Antolatzailea:San Frantzisko auzoko Txakur Berdea
elkartasun sarea.

BIZIKLET A MARTXA
Apirilaren 3an“BIDEGORRIAK ORAIN!!” lema-

pean,Leioako Udondo Gaztetxetik Meñakozera.

ANTZERKIA
Apirilaren  18an, 20:00etan "HORTZMUGA

TEATROA"k, HIRUGARREN MUNDUA ETA
BAKEArekin batera,aurkezten du "Globacilación"
lana.Doanik.Kabigorri ateneoa.

HITZALDIAK
Apirilak 2119:45etan José María Setién Alberro,

Donostiako gotzai ohia,Kabigorri Ateneoan.

Apirilak 28 19:45etan Mertxe Trancheren hitzaldia
proiekzioarekin:"Jane y las piedras mágicas",Kabigorri
Ateneoan.

BESTELAKO DEIALDIAK:

KARPA-JAIA
Apirilaren 3anIruñeako Donibane auzoko Irrintzi

AEK euskaltegiak antolatutako jaialdia:“EUSKARA
IKASI ETA ERABILI!!”.

HIZKUNTZA ESKUBIDEEN EGUN A
Apirilaren 4ean,Lesakan,egun osoan zehar "BAI

OFIZIALTASUNARI! Hizkuntza eskubideak borro-
katu!" lelopean,Euskal Herrian Euskaraz-ek antolatuta.
Egitaraua:

10:30ean Diana-suziriak
11:00-13:00:Hizkuntz eskubideen aldeko Euskal

Herriko Biltzarra
11:00-14:00:Erakusketa
13:00etan:Manifestazioa
13:30ean:Ekitaldia
14:30ean:Bazkaria
15:30ean:Txaranga
17:00etan:Patxin eta Potxin pailazoak
18:00etan:Kontzertua:Patxi 1,2,3...10

GAZTE TOPAGUNEA
Apirilaren 9 eta 12 artean Itsasondon,“INDE -

PENDENTZIA ETA SOZIALISMOA!!” lelopean.

ERREPUBLIKA EGUN AREN OSPAKIZUN A
Apirilaren 14eanafaria Kabigorri Ateneoan.

NEKAZAL BORR OKAREN EGUN A
Apirilaren 17an. Mundu zabalean mobilizazioak

egiteko deialdia.Deitzailea:Via Campesina-ko koordi-
nadora internazionala.

LURRA EGUNA
Apirilak 17 eta 18Otxandion.Antolatzailea:Lurra

Deialdia.

LAN OSASUNAREN N AZIOARTEKO
EGUNA

Apirilaren 28an, ekitaldi eta mobilizazio ezberdinak.

APIRILEKO DEIALDIAK

KUBARA UDAKO BRIGADAK
"José Martí" laneko brigada internazionalean izen

emateko epea ireki da.Brigada hau 2004ko ekainaren
28tik uztailaren 18ra bitartean garatuko da.

Izen emateko epea:martxoaren 1etik apirilaren 23ra.
Informazio gehiago: Euskadi-Cuba Elkartea.

GLOBALIZAZIOARI BURUZKO
PRESTAKUNTZA PROGRAMA

Globalizazioaren inguruko sentsibilizazio programa
da "Egin bira lurbirari".Lema horren bitartez, bestelako
globalizazioa posible eta beharrezkoa dela helarazi nahi
da.

1.ATALA: Globalizazioaren gertakaria.
Apirilak 2:18:00-21:00
Apirilak 3:9:00-14:00

2. ATALA: Globalizazioari buruzko ideiak.
Apirilak 21:17:00-21:00
Apirilak 22:17:00-21:00

3. ATALA: Gizarte talde jakinak sentsibilizatzeko eta
garapenean hezteko metodologia.

Ekainak 9:17:00-21:00
Ekainak 10:17:00-21:00

4. ATALA: Globalizazioaren ondorioak etorkinen-
gan,enpleguan,saltoki txikiengan,kontsumoan,gaz-
teengan eta hirugarren adinekoengan.

Irailak 24:18:00-21:00
Irailak 25:10:00-14:00

Lekua:Gasteizko Europa Gizarte Etxea.
Matrikula:15 euro (5euro langabetuentzako).
Antolatzailea:Setem Hego Haizea.

EUSKAL HERRIKO GIZARTE FOROAREN
II. TOPAKETA: MAIA TZAK 14-15-16

Martxoaren 13an buruturiko EHGFko asanbladan

erabaki zen II. Topaketa noiz burutuko zen:maiatzaren
14,15 eta 16an,oraindik zehaztu gabeko lekuan.
Honekin batera beste zenbait erabaki ere hartu ziren.

Batetik,apirilaren 17a bitartean tailerrak,hitzaldiak,
mahai inguruak edo dena delakoak proposatzeko epea
irekita egongo da.Apirilaren 17an Bilboko La Bolsa
aretoan 9:30etan asanblada ireki bat egingo da jasotako
proposamen guztiekin behin betikoz gai ardatz
bakoitzaren egitaraua zehazteko. Hortaz,proposamenak
egiteko epea zabalik dago eta proposamenak jasoko dira
www.ehgf.org gunean agertzen diren helbide elektro-
nikoetan.

Bestetik,II topaketetarako atxikimenduen zerrenda
osatzen hasi gara.Beraz,deialdi bat egiten dugu talde
eta gizarte eragile guztiei sarea@ehgf.org helbide elek-
tronikoan atxikimendua luza dezaten.

IKASTAROAK, JARDUNALDIAK...

KABIGORRI
Peña kalea "Mosku",Irun
943 635 333
kabigorri@euskalnet.net

SETEM HEGO HAIZEA
945 120 746
vitoria-gasteiz@setem.org

EUSKADI-CUBA ELKARTEA
Iturribide, 26 entreplanta,48006 Bilbo 
944 151 107

EUSKAL HERRIK O GIZARTE FOROA
www.ehgf.org

kontaktuak

“EUSKARA, KULTURA
ANIZTASUNEAN”

Izen hori hartu du GITE-
IPES institutuak eta Palanka
Kultura taldeak Bilboko San
Frantzisko, Zabala eta Bilbo
Zaharra auzoetan otsailaren
bukaeran abian jarri duten eki-
menak.Helburua:hango bizila-
gunak euskararen eta euskal
kulturaren ingurura biltzea.

ERRAUSTEGIEN KON-
TRAKO PLATAFORMAK

Otsaila bukaeran Txingudi
Bizirik plataformak neurri
zehatzak proposatu zizkion
Irungo udalari osoko bilkuran
aztertzeko. Bestalde, Lasarte-
Oria Bizirik plataforma ere aur-
keztu da martxoan eta Urnie-
tako Arnasa plataformak hon-
dakin solidoen tratamendurako
plan alternatiboa aurkeztu du.

GAZTETXE ETA 
GAZTE ASANBLADEN
URTEBETZE ETA JAIAK

Eibarko gaztetxea berriro
bataiatu dute:Tallarra izena
jarri diote eta martxoan ospatu
dute II.urtemuga.Hitzaldiak,
ikastaroak,herri bazkaria,truke
azoka eta beste hainbat ekitaldi
burutu dituzte ospakizunerako.

Irungo Gazteak Bizirik
Gazte Asanbladak jai kulturala
antolatu zuen martxoaren 6an,
Gaztetxe eta Gazte Asanbladen
inguruko gogoeta egiteko eta
Irunen gaztetxea eskuratzeko
jarduerari begira.

Ordiziako Gazte Asanbladak
18 urte bete ditu eta,ospakizu-
nak egiteko makina bat ekitaldi
antolatu ditu martxoan zehar.

Elegetako gaztetxeak ere 8 urte
bete ditu hil honetan eta ekital-
di ugari izan dira ospatzeko.

Txantrean eta Leioan Gazte
Egunak ospatu ziren eta Azpei-
tian,Azpeitian Gazteok Zer?
taldeak deituta manifestaldia eta
zenbait ekitaldi burutu ziren
herriko 9 gazteren kontrako
epaiketa salatzeko.

EUSKARA EPAITEGIAN
Otsailaren 28an manifes-

tazioak burutu zituen EHEk
Gernikan (500 lagun) eta
Bergaran (400 lagun).Euskal
Herrian Euskaraz erakundeak
berak “Bideak”izeneko  hiz-
kuntza eskubideei buruzko
eskuliburua argitaratu du.

ETXEBIZITZA HUTSEN
OKUPAZIOAK

Martxoaren 6ean,Segik
deituta,Baiona Ttipiko etxe
huts bat okupatu zuten 50 bat
gaztek,gazteriak etxebizitza
eskuratzeko dituen zailtasunak
salatzeko.

Lekeition ere, Lekeitioko
Gaztiak eta Duinak taldeek
deituta etxebizitza huts bat
okupatu zuten 25 gaztek.

MARTXOAK 8KO 
MOBILIZAZIOAK

Euskal Herriko herri
gehienetan mobilizazioak eta
mota askotako ekimenak anto-
latu ziren martxoaren 8aren
karietara.Aipatzekoak dira
martxoaren 6an Bilgune Femi-
nistak 14 herritan deitu zituen
mobilizazioak eta martxoaren
8an bertan hiriburuetan zein
beste hainbat herritan burutu
ziren manifestaldiak,dozenaka
elkarteren babesarekin antolatu-

ak eta milaka lagun bildu
zituztenak.

ZUHAITZ MOZKETAK
DONOSTIALDEAN

Eguzki talde ekologistak,
Urumeako autobidearen erai-
kuntzen barruan,Donostial-
dean egin berri den 250 zuhai-
tzen mozketa salatu zuen.
Azken hamar urtetako mozke-
tarik basatiena omen da.

IBAI EDERRA SOLIDA-
RIOAREN ATXILOKETA

Martxoaren 15ean Ibai
Ederra,Itoitzko urtegiaren
kableak moztu zituen solidari-
oetako bat, atxilotu zuen
Nafarroako Foruzaingoak.
Itoitzekin Solidarioak taldeak
deituta mobilizazio ugari egin
dira atxiloketa honengatik
protesta egiteko.

ARRAZAKERIAREN
KONTRAKO IBILALDIA

Zazpigarren urtez egin da
Trintxerpetik Donostiarako ibi-
laldia “Paperak eta eskubideak
etorkin guztientzat” lelopean,
Gipuzkoako 16 elkarte eta
sindikaturen babesarekin.

HERRI ESKOLAK
Martxoaren 24tik 26ra Herri

eskolak antolatu ditu Ikasle
Abertzaleak taldeak hainbat
herritan.Asmoa:euskal ikasleri-
ak defendatzen duen eskola
proiektua praktikan jartzea.

Beste alde batetik,Ikasle
Abertzaleak erakundeak berak
Kalitatearen Legea eta
Unibertsitateen Legearen kon-
tra manifestazioa egin zuen
Gasteizen.

ZAHARRAK BERRI

Solidarium.net egitasmoa

SOLIDARIUM.NET

Kaixo lagunok!

Honen bidez, martxan jartzen ari garen eki-
men baten berri emateko zuengana jotzen dugu.
Solidarium.net izena du eta Euskal Herrian
planteamendu eta proposamen alternatibo eta
solidarioak sustatzeko ahalegin komunean bere
ekarpen apala egin nahi du.

Iraupen mugatua duen (8 hilabete) egitasmo
hau, funtsean,webgune bat sortzean datza.
Honetan Euskal Herri mailan esanguratsuak
diren esperientzia alternatibo eta solidario batzuk
bildu nahi ditugu,mundu mailako dokumentuak
ere jasoko ditugularik.Gainera partehartzaile
guztien artean eztabaida foroa antolatzea dugu
helburu. Horrela esparru hauetan ikusezina dena
ikusgai bihurtzen saiatu nahi dugu,gogoeta
eragiten, harremanak ahalbidetzen, ekimen
amankomunak abian jartzen edo politika pu-
blikoak bultzatzeko zenbait irizpide ezartzen.

Ekimen honen atzean,gizarte zibilaren prota-
gonismoa bultzatu nahi duen pertsona multzo
anitza dago, Hegoa-k (EHU/UPVko Nazioa-
rteko Lankidetza eta Garapenari buruzko Ikas-
keta Institutua) koordinazio lana beregain hartu
duelarik. Pertsona hauen kezka eta zeregina
eztabaida askea eta mamitsua sustatzea bada,ho-
rretarako laguntza eskaintzen duten eragileen
sarea antolatzea oinarrizko kontua delarik.

Gauzak horrela,zuen partehartzea  gustuko
genuke, nahiago duzuen eran eskainita.Gure
proposamena da lehenago web orrian sartzea

(www.solidarium.net),egitasmoaren nondik
norakoak eta asmoak astiro ezagutzeko, gero
parte hartu nahi duzuen ala ez,eta parte hartzeko
modua ere, erabakiko duzuelarik.Baiezkoa baldin
bada,gurekin harremanetan jarri mesedez, sar-
biderako gakoa emateko. Partaidetza era pertso-
nalean gauzatzen da,ez taldeen bidez.

Hasiera batean  parte hartze "eredugarria"
zuentzat aipagarriak diren esperientziak eta doku-
mentuak ekartzen eta aurki abian jarri nahi dugun
foroan parte hartzen gauzatuko litzateke. Eta
baita,noski,zuen ustez mota hauetako ekimenen
aurrean interesatuak egon daitezkeen guztiei
gonbidapena luzatzen.Baina tira,zuen esku dago
hori guztia.

Beste gauza bat bukatzeko: web orrian gune
pribatua izatearen arrazoia berori une honetan
eraikitzen ari garen lanabesa denaren ustean
dugu,esperientzia,dokumentu edo ideia ezberdi-
nak jasoz, eta gogoetak eta proposamenak
bultzatuz, eztabaidaren bidez. Hori dela eta,
bukatuko dugunean sistematizazio lana gauza-
tuko dugu eta emaitzen aurkezpen publikoa egi-
teko asmoa dugu,egun oso irekiak diren eta
ekarpen anitzen fruituak izango diren emaitzen
aurkezpena,alegia.

Bitartean ondo segi.

Informazio gehiagorako, zein harremane-
tarako 94.601.36.50 telefonoan (goizez) edota
solidarium@bs.ehu.es helbide elektronikoan.

BESTE BATZUK

Herritarren borondatearen kontra
eta antimilitaristen protesten artean

MANIOBRA MILITARRAK ORBAITZETAN

Espainiako armada,Guardia Zibilarekin ba-
tera ailegatu zen Orbaitzetara maniobrak egitera.
Udalak gogoratu zien kanpaldia egiteko baimenik
ez zutela,baina alfer-alferrik: sei kamioi,anbu-
lantzia bat eta hainbat tanketa eraman zituzten
militarrek herrira.

Udalak kanpaldia egiteko baimena ukatu arren,
maniobrak egiteko asmoa ez zuten bazter utzi
soldaduek.Udalak aho batez onartu zuen manio-
brak debekatzeko eta gaitzesteko agiria egindako
bileran.Segidan ehundik gora herritarrek bat egin
zuten armadaren kontra.Halaber, militarrak aile-
gatu aurretik antimilitaristek,Kontzientzia
Eragozpen Mugimenduko  kideek,hartu zuten
Arrazolako ingurua kanpaldia egiteko.

Militarrak kanpaldia prestatzen hasi ziren.
Orbaitzetako alkatea, Alberto Erdozain, han
egoteko baimenik ez zutela erratera joan zen
haiengana, isuna jartzeko prest. Jaramonik ez,
argi utzi zuten herritarren borondatea erres-
petatzeko prest ez daudela.Horrenbestez errepi-
dean hainbat soldadu ikusi zituzten herritarrek,
aurpegiak margotuta eta fusilekin.Zehazki zen-
bat ziren ere ez zekiten herriko agintariek,
azalpenik ez dielako eman Espainiako Armadak.

Egoera honen aurrean ez zen harritzekoa he-
rritarren kezka.«Guk ez dugu armada gure herri-
an nahi.Herritarrek argi utzi dute militarrik ez

dutela nahi,ezta behar ere. Baina haiek nahi dute-
na egiten dute. Honat etorri eta barre egiten
digute»,salatu zuen orbaiztar batek. Herritarrak
kezkatuta daudela gaineratu zuen,batez ere ani-
maliekin mendian ibiltzen direnak.Orbaitzetako
bizilagun askori, halaber, 1936ko gerra eta Mikel
Zabalzaren heriotza etorri zaio egunotan burura.

Ekologistak Martxan, Eudima eta zenbait
alderdi politikoren babesa jaso zuten
Orbaitzetako udalaren eta herritarren tinkota-
sunarengatik Orbaitzetatik Zaraitzuko ibarrera
pasa ziren militarrak euren maniobrak egitera,
baina ez da hemen bukatuko trantzea, noski.
Gogoratu besterik ez dago orain hilabete batzuk
Araba, Bizkaia eta Gipuzkoako 56 bat herritan
izan ziren maniobrak,orain gutxi Jaizkibelen izan
direnak,edo iaz Ezkaba mendiaren inguruan egin
zirenak,edo Bardeetan,ia etenik gabe, egiten
direnak.

Zentzu horretan otsailean Eudimak eman
zuen prentsaurrea gogoratu behar dugu.Horrela
laburbiltzen zuten eurek: “Egoera normalizatu
batekin bat ez datozen” gertaerak dira.
Armagintza sektorean lan egiten duten enpresen
mozkinak ere inoizko altuenak izan zirela 2003
urtean salatu zuten orduan.Dudarik ez gerrak eta
armak negozio itzela direla batzuen batzuentzat
eta,bien bitartean,herritarroi egokituko zaigula
honelako maniobra eta esperimentuak nozitzea.


